
                                         Paralizo.

Mi volus nun rakonti per mia verso grinca

pro okazaĵo eta en institut´ provinca,

kie junoficisto mi foje karieris

kaj la kontakton tie kun jura afero peris.

En nia entrepreno - ne multe prosperanta -

deĵoris prokuristo, nejuna, eleganta,

ĝentila al klientoj, afabla, malsevera,

modelo kurtdirite de oficist´ supera.

Neniun homon vere domaĝas sorto-batoj!

Ĉi viro ekmalsanis, dum kelke da monatoj

enhejme katenite kontoron ne vizitis.

Kio kun li farindas, nia centrej´ hezitis.

Subite ni eksciis, ke li estas mensmalsana

kaj ĉu li resaniĝos - espero preskaŭ vana.

Kaj por konstati tamen finfine certan ion

elsendis la centrejo maljunan primarion,

diktrunkan pensiulon, kiu aktivis foje

en mensmalsanulejo. Mi devis lin dumvoje

al pacient´ eskorti. La kuracist´ nudverta

ĝisfunde lin esploris kun fakmieno sperta.

Kaj ĉe l´ reveno diris li je mia surprizo,

ke temas pri malsano tre grava, paralizo,

ke la malfeliĉulon - pri l´ fakt´ paciĝi endas -

dum du aŭ tri monatoj la vivoĉes´ atendas.

Laŭ tiu ĉi bontrovo nia centrejo agis

kaj ni salajron plue al l´ oficisto pagis.

Forpasis tri monatoj. Kaj nia paciento

- sciigis ni - bonfartas ĝuste en ĉi momento.

Kiel procedi nune? Lastfine certe sprite

de niaj estraranoj ja estis decidite,

ke la bontrovon duban, sur kiu l´ estroj bazis,

kontrolu profesoro. Tujsekve ĝi okazis.

La profesoro al mi deklaris serioze:

„La kuracisto fakte maltrafis diagnoze,

pri l´paraliz´ ne temas laŭ via primario,

sed pri malsan´ alia, nome pri delirio,

pri delirio „tremens“, kaj kazo nepre rara,

resanigebla tamen, eĉ se ne ordinara!“

Kiel la profesoro al mi prognoze diris,

la pacient´ saniĝis, al nova viv´ ekiris.

De tiu temp´ mi daŭre havis en la okulo:

„Preĝu al Eternulo, ne al Lia sanktulo!“

